	Фәһимә Наил кызы ГЫЙЛЬМАНОВА, Мөслим районы Тойгелде махсус (коррекция) гомуми белем бирүче интернат-мәктәбе укытучысы


Тукай яши күңелләрдә
Бөек шагыйребезнең  туган көне  уңаеннан тәкъдим ителгән сценарий

      Катнашалар. Алып баручы. Ана. Апуш. Тукай. Туташ. Шәрифә карчык. Кояш. Күбәләк. Шүрәле. Кәҗә һәм Сарык. Су анасы. Шәүлә.

      Сәхнә. Пәрдә ябык. Пәрдә алдында авыл өе күренеше. Сөлгеләр эленгән. Идәнгә җәймә җәелгән. Алып баручы уң якта. “Тәфтиләү” көе яңгырый.

      Алып баручы.

“Ишеттем мин кичә: берәү җырлый.

Чын безнеңчә матур, милли көй.

Башка килә уйлар төрле- төрле,

Әллә нинди зарлы-моңлы көй...”

Татар күңеле ниләр сизгәнен өзеп-өзеп кенә әйтеп бирә торган милли көйләребез белән рухланып иҗат иткән бөек Тукаебызның гомере бик кыска, ә язмышы аяныч, тормышы исә мәңгелек була.

       Пәрдә алдына, бала күтәреп, Ана чыга. Ул “Бишек” җырын җырлый. Һәм көйли-көйли чыгып китә.

      Алып баручы.

      Атасы Мөхәммәтгариф – Кушлавыч авылы мулласы – кечкенә Габдуллага  биш булганда ук үлеп китә. Бераз вакыт узгач, анасы күрше Сасна авылына кияүгә чыга. Мәмдүдә бәгырь кисәген – кечкенә сабыен – Шәрифә исемле ялгыз карчыкка калдырырга мәҗбүр була. Ятимлек... кимсетүләр... рәнҗетүләр...
      Апуш чыга. Яланаяк. Үзе туңа, үзе калтырый. 
      Апуш.

      “Мин кыш көннәрендә төнлә яланаяк, күлмәкчән килеш тышка чыгам икән дә, бераздан, өйгә кермәкче булып, ишеккә киләм икән. Мин ишекне ача алмыйм вә ишек төбендә аякларым бозга ябышып катканчы көтеп торам икән...”

      Шәрифә карчык чыга. Таякка таянган, бик ачулы. Этә-төртә, Габдулланы алып кереп китә.

       Шәрифә карчык.

       Кадалмассың әле, килмешәк!
      Алып баручы.

      Әнисе озакламый Апушны үз янына алдыра, ләкин бик каты авырып үлеп китә. Апушның кыска вакытлы куаныч-шатлыклары зур хәсрәт, олы кайгы белән алышына.

      Апуш чыга, сәхнә буйлап, елый-елый ялвара.

      Апуш.

      Әнкәйне кайтары –ы-ы-ы-гыз! Әнкәйне бире-е-е-е-е-гез!

       Апуш кереп китә. Шомлы музыка. Пауза.

      Алып баручы.

      Ятим баланы Өчилегә – әнисенең әтисенә кайтарып бирәләр. Алты күгәрчен янында бер чәүкә булганга, Апушка артык кашык итеп кенә карыйлар. Иркәләүче, назлаучы юк. Назга сусаган бала бу гаиләгә дә сыймый.

      Боегып кына Апуш чыга. Кулында китаплар. Аякларын бөкләп, җәймәгә утыра. Китаплар карый. Җиңелчә көй яңгырый. Сәхнәгә Кояш килеп керә.

      Кояш.

“И сабый, әйдә тышка, ташла дәресең, күңелең ач!

Җитте бит, бик күп тырыштың, торма бер җирдә һаман;

Чыкчы тышка, нинди якты, нинди шәп уйнар заман!”

      Кояш Апушны җитәкләп ала. Шулчак пәрдә ачылып китә. Анда урман күренеше. Бер якта тау. Артыннан кояш күтәрелә. Агачлар арасына Шүрәле поскан. Тау итәгендә        Кәҗә белән Сарык йоклап ята. Чәчәкләр янына Күбәләк чүгәләгән. Кошлар тавышы яңгырый. Икенче якта – басма. Анда Су анасы утыра. Кулында - алтын тарак. Җиңелчә көй яңгырый. Кояш Күбәләкне уята. Үзе чыга. 

       Апуш.
Әйт әле, Күбәләк, 

Сөйләшик  бергәләп.
Бу кадәр күп очып

Армыйсың син ничек?

       Күбәләк (җырлый).
Мин торам кырларда,

Болында, урманда,

Уйныймын, очамын

Якты көн булганда.

Анда бик рәхәт ич,

Әйдә син урманга.

Кызганам мин сине

Гел боек булганга.

       Күбәләк баланы җитәкләп ала. Алар урман буйлап сәяхәткә китәләр. Кинәт шомлы музыка яңгырый. Бармакларын селкеткәләп, Шүрәле Апуш янына килә.

      Шүрәле.

Бер дә шикләнмә, Апуш, син, син карак-угъры түгел,

Юл да кисмимен, шулай да мин бигүк тугры түгел.

Бик күп газаплар күрдең син, и сабый, ятим бала,

Киләчәгең якты булыр синең, мин шуны теләп калам.

      Шүрәле Апушны аркасыннан сөеп озатып кала. Үзе чыга. Сәяхәтчеләр Су анасы янына туктыйлар.

      Су анасы.

Су анасы мин, менә, шушы минем алтын тарак.

Гел шулай утырам, сине уйлап, чәчем тарап.

Син үскәч тә әле безне төшләреңдә күрерсең,
Халкыңның күңел байлыгын, зирәклеген белерсең.

      Су анасы кереп китә. Кәҗә белән Сарык бала янына киләләр.

      Кәҗә.

Һич сине куркытмасыннар шүрәле, җен һәм убыр;

Барчасы юк сүз – аларның булганы юктыр гомер.

      Сарык (капчыктан китаплар алып).
Син әле үс һәм укы күп, шунда аңларсың барын;

Мәгърифәт нуры ачар күп нәрсәнең ялганын.

      Музыка яңгырый. Әкрен генә пәрдә ябыла. Пауза.

      Алып баручы.

      Ярлыларны, кыерсытылганнарны яклап, тигезлек һәм гаделлек өчен баһадирларча көрәшкә күтәреләчәк зур Тукай әнә шундый тормыш сукмаклары үтә. Инде халыкның сөекле шагыйре булып җиткәч, Тукай остазларын үзе сайлап ала. Әкиятләре, җырлары белән бала чактан күңелендә калган халкы турында, Пушкин һәм Лермонтов хакында олылап шигырьләр яза.

      Вальс яңгырый. Көйгә әйләнә-әйләнә, Туташ керә. Кулында ак һәм зәңгәр чәчәкләр.
      Алып баручы.

      Тукай мәхәббәттә үкенечле, оялчан лирик. 

       Шигырь  сөйли-сөйли, Тукай керә.

       Тукай.

Әмма ләззәтле дә соң яшерен газап, яшерен яну!

Бар микән, белмим, моны миннән бүтән аңлаучысы?

      Туташ зәңгәр чәчәкләрне Тукайга суза.

       Тукай.

       Гаҗәп матур! Нәкъ мин яраткан төс. Зәңгәр төс. Зәңгәр чәчәк. Зәңгәрнең дә иң нәфисе – зәңгәрсу төсе. Бәгыремә, каныма якын иң матур чәчәк. Бу чәчәккә карасам, авыру чагым булса – савыгам. Кайгылы чагым булса, күңелем күтәрелә. Илһамсыз каңгырып йөргәндә – иҗат дәртем уяна. Рәхмәт сиңа зәңгәр чәчәкләрең өчен!
      Туташ (ак чәчәкләрне алып).

      Гаҗәп бер гүзәллек! Ак чәчәк – минем сөйгән чәчәгем. Аклык ул – пакълек галәмәте. Ак чәчәк – иң саф, иң нәфис чәчәк. Чәчәкле җәйне сөйсәм да, ап-ак карлы кышны ныграк яратам мин. Күзләрне камаштырырлык ап-ак кар өстенә карасаң, эреп югаласың. Бернинди башка төс юк. Берни күренми. Ап –ак бушлык. Бу чәчәк – минем иманым, минем саф хисләрем билгесе. Хисләр билгесе итеп, адәмнәр сүзләр уйлап тапканнар. Хисләр билгесе итеп, шигырь язганнар. Хисләр билгесе итеп, җыр, музыка чыгарганнар....

      Вальс көе көчәя. Тукай белән Туташ вальс әйләнәләр. Туташ кереп китә. Тукай өстәл артына утыра. Шигырь яза.

      Алып баручы.

      Мәхәббәткә, тормышка, яшьлеккә гашыйк Тукайны язмыш тагын сынау алдына куя. Бөек шагыйрь авырый башлый. Авыруын, үзенең хәлен җиңеләйтү өчен, ул шигырьләр яза, яза, яза... Тик...
      Шомлы музыка. Ишек шакыган тавыш ишетелә. Шәүлә керә.

      Шәүлә.

       Син үлемгә хөкем ителгән инде. Мин табиблар белән сөйләштем. Синең соңгы сәгатьләрең, Тукай.

      Тукай.

      Мин үләсемне табибларга кадәр дә, сиңа хәтле дә белә идем. Син мине үлем белән куркыта алмыйсың. Әгәр мине милләт илтифат итеп искә алса, шул минем максатым, теләгем һәм бәхетем.

Кыйналып-сугылып бетмәгән

Шигъри динем, исән бул!

Изелеп-кырылып үлмәгән

Татар халкым, исән бул!

      Музыка. Катнашучылар барысы да сәхнәгә чыга. Тукай, Апушны җитәкләп, алга килә.

       Тукай.

Сөй гомерне, сөй халыкны,

Сөй халыкның дөньясын.

Без үләрбез, билгеле,

Тик үкенечкә калмасын.

      “Тукай маршы” яңгырый. Ул көчәйгәннән-көчәя бара.

� Сценарийда Тукай, Батулла әсәрләре файдаланылды.





